
1 Inngangur 
Hér er fjallað um gróðurfar á láglendi sem raskað verður vegna framkvæmda við Hvalárvirkjun.  
Meginhluti virkjunarinnar og væntanlega mest rask vegna framkvæmda verður uppi á 
Ófeigsfjarðarheiði en gróðri þar hefur verið lýst í skýrslu Starra Heiðmarssonar frá 2008i.  

Eftir breytingar á virkjunaráformum er röskun á landi vegna nýrrar vegalagnar mikilvægasti hluti 
gróðurröskunar á láglendi.Vegur 649 og F649, Ófeigsfjarðarvegur, verður endurbættur og vegarkaflar 
færðir til þar sem þörf krefur. Jafnframt verður vegurinn framlengdur frá Hvalá, skammt frá göngubrú 
yfir ána, um nýja brú á Hvalá og upp hlíðina að aðkomugöngum og að virkjunarsvæði á 
Ófeigsfjarðarheiði. 

Fyrri hluti þessa yfirlits (3. kafli) fjallar um láglendi nærri Hvalá sem var upphaflega áformað 
framkvæmdasvæði. Þar var gróður skoðaður á vettvangi. Það svæði liggur allt innan reits 3737 í 
Plöntuvefsjár Náttúrufræðistofnunar Íslands – Hvaláii. 

Síðari hluti yfirlitsins (4. kafli) tekur til hinna nýju vegarkafla. Framkvæmdir dreifast innan reita 3737, 
3738, 3837 og 3838 í reitakerfi Plöntuvefsjár Náttúrufræðistofnunar. 

2 Aðferðir 
Vettvangsvinna var unnin af Lilju Karlsdóttur dagana 17. og 18. ágúst 2015. Gengið var um svæðið og 
gróðurflokkar merktir inn á útprentaða loftmynd samkvæmt gróðurlykli Steindórs Steindórssonariii.  
Jafnframt voru teknar myndir og staðsetning einstakra mynda skráð. 

Gróðurkort var gert af láglendi nærri Hvalárfossi, en þar var frárennsli frá virkjuninni fyrirhugað. 
Áformað framkvæmdasvæði vegna vegar frá Hvalá upp á Ófeigsfjarðarheiði var einnig skoðað, 
gróðurfari lýst og teknar myndir. Farið var um líklegt vegstæði upp í um 200 m y.s. 

Hönnun framkvæmdasvæða var breytt að nokkru eftir að vettvangsvinna fór fram svo að niðurstöður 
þeirrar athugunar nýtast ekki að fullu, en eru birtar hér því þær styðja þær ályktanir sem dregnar eru 
um framkvæmdasvæði sem nú eru fyrirhuguð. Að öðru leyti er unnið eftir fyrirliggjandi heimildum, 
ljósmyndum og loftmyndum. 

Í CORINE-landflokkun Landmælinga Íslands er það land sem fer undir breytingar á veginum flokkað 
sem 1) graslendi og 2) mólendi, mosi og kjarriv. Á gróðurkorti Náttúrufræðistofnunar frá 1998 í 
mælikvarðanum 1:500 000v er allt svæðið sem um ræðir í sama flokki: Mólendi, graslendi og ræktað 
land. Þessar heimildir gefa aðeins grófa mynd af gróðurfari. Nytjaland, vefsjá Landbúnaðarháskóla 
Íslandsvi, sem byggir á rafrænni vinnslu myndgagna hefur nokkuð meiri upplausn og flokkar umrætt 
land í sex flokka: 1) graslendi, 2) ríkt mólendi 3) rýrt mólendi, 4) mosi, 5) hálfgróið og 6) lítt gróið.  

Í kerfi Nytjalands er land flokkað í 10 gróðurflokka: ræktað land, kjarr- og skóglendi, graslendi, 
votlendi, hálfdeigja, ríkt mólendi, rýrt mólendi, mosavaxið land, háfgróið land og lítt gróið land. Að 
auki eru þar flokkar fyrir vatn, snjó og óflokkað land en einnig hefur skóglendi verið skipt upp í 
náttúrulega og ræktaða skóga. Þessu kerfi er að mestu leyti fylgt við lýsingu vegstæða, þótt ekki komi 
allr þessir flokkar við sögu. 

Þegar láglendi við Hvalá var skoðað á vettvangi féll mosavaxið land við Hvalá að mestu í flokkinn 
A4y (mosavaxið land með smárunnum, gróðurþekja að meðaltali 50%). Í flokkunarkerfi Nytjalands 
gæti slíkt land fallið, hvort heldur sem er, í flokkinn mosavaxið land eða hálfgróið land. Lyngmóar í 
flokkum B1x og B2x voru einnig mjög algengir á svæðinu, þá metnir með að meðaltali 75% 
gróðurþekju (tafla 1). Hér falla þeir í flokkinn „rýrt mólendi“. Af þessu má álykta að heildarþekja 
gróins lands í töflu 2 ofmeti heildargróðurþekju svæðisins, að minnsta kosti í Ófeigsfirði. 

Notaðar voru uppréttar loftmyndir úr flugi í mikilli upplausn og mælingar gerðar í ISN93 hnitum. 
Aðeins er fjallað um gróður á þeim vegarköflum þar sem fyrirhugaður vegur liggur utan eldra 
vegstæðis, en ekki land þar sem endurbætur á eldri vegi gætu kallað á breikkun vegstæðis.  

3 Láglendi við Hvalá og leið upp á heiðina 

Láglendið 
Gróður á framkvæmdasvæðinu við neðsta hluta Hvalár einkennist af klapparholtum með mosagróðri 
og mólendi í lægðum undir klettóttum hlíðarhjöllum (myndir 1 og 2). Niður úr hlíðinni renna smálækir 
og meðfram þeim er jarðvegur rakari. Þar er meira um starir og fífa með störum í litlum mýrarblettum.  

Klappaholtin eru vaxin gamburmosa og krækilyngi en gróðurþekja er mjög rofin, gróður um 50% 
yfirborðs að meðaltali. Inn á milli er grasvíðir, sauðamergur og bláberjalyng, sjaldnar holtasóley, 
móasef, grös og starir. Þursaskegg sést víða en er hvergi ríkjandi. 

Mólendið einkennist mest af krækilyngi og bláberjalyngi í bland við sauðamerg og lágvaxnar 
blómjurtir svo sem ljónslappa, maríustakk, smjörgras, undafífla og fleira. Í brekkurótum og lautum 
verður fjalldrapi oft ráðandi en nær annars ekki að verða einkennandi tegund í móunum, þótt nokkuð 
sé um hann þar. Í snjódældum er aðalbláberjalyng og sums staðar vöxtulegt blágresi. Á mörkum 
mólendis og klappa er holtasóley algeng svo og geldingahnappur og lambagras.  

Í deiglendi meðfram lækjum vaxa starir og fífa. Minna er um grös, helst bugðupuntur og blávingull og 
finnungur kemur víða fyrir í stökum toppum. 

Tafla 1. Helstu gróðurflokkar á láglendi við Hvalá og hlutföll þeirra 
Gróðurlendi Hlutfall af heildarflatarmáli 

á korti (%) 
Gróðurþekja innan hvers flokks 

samkvæmt sjónmati (%) 
Mosar með smárunnum 51 50 
Lyngmói 28 >75 
Lyngmói með fjalldrapa 2 100 
Starmói 4 100 
Votlendi 2 100 
Blómlendi 0 100 
Ógróið 4 <25 
Vatn 9 0 
Vegslóði og göngubrú 0 0 
Alls 100 ~60 

Mynd 1. Séð yfir hluta svæðisins að ósum Hvalár Mynd 2. Mólendi, votlendi og mosagróður nærri Hvalárfossi 
 

Gróðurflokkar í notkun á korti 
Kortlagða svæðið er um 1.24 km2. Um helmingur af flatarmáli svæðisins fellur undir gróðurflokkinn 
mosar með smárunnum og nálægt 30% eru lyngmóar. Vatn, sem að mestu er Hvalá sjálf er tæp 10% 
yfirborðs og því eru aðeins um 10% flatarmáls sem falla í aðra gróðurflokka. Þar eru starmóar, 
votlendi, blómlendi, ógróin svæði og loks mannvirki, sem aðeins er vegarslóði inn á svæðið og 
göngubrúin yfir Hvalá. Yfirlit yfir hvern gróðurflokk er hér að neðan. Innan sviga eru þau númer í 
gróðurlykli Náttúrufræðistofnunar Íslands sem best samsvara hverjum flokki. 

Mosagróður  
Fellur að mestu undir gróðurflokkinn mosar með smárunnum (A4y) þar sem krækilyng er afar algengt 
en grasvíðir, holtasóley og bláberjalyng koma einnig oft fyrir. Gróðurþekjan er ekki samfelld og vart 
meiri en 50% að meðaltali (myndir 3 og 4). 

  
Mynd 3. Mosi með smárunnum, hálfgróið (A4y) Mynd 4. Mosi með smárunnum (A4) 
 

Lyngmói 
Fellur að mestu í tvo gróðurflokka, krækilyng-fjalldrapi-bláberjalyng (B1), sem þekur dældir í skjóli 
við klapparholt og krækilyng-bláberjalyng-sauðamergur (B2) sem meira er um. Gróðurþekja er að 
mestu samfelld á skýlli stöðum þar sem fjalldrapinn vex, en er víða rofin á opnari svæðum (myndir 5 
og 6). 

Mynd 5. Snjódæld með fjalldrapa Mynd 6. Mólendi og lækur 

Starmói 
Finnst á flatlendi í nágrenni lækja eðan nálægt árósunum, þar eru einkum stinnastör og klófífa en 
krækilyng, grös og blómjurtir koma fyrir (G2). Þessi svæði mætti ef til vill flokka sem deiglendi 
(myndir 7 og 8). 

  
Mynd 7. Deiglendi með störum, fjalldrapa og finnungi Mynd 8.  

Blómlendi 
Finnst í snjódældum undir hlíðum (L1) við lækjarbakka og í hólmum í ánni (L2). Hvergi útbreidd 
(myndir 9 og 10). 

  
Mynd 9.  Mynd 10.  

Votlendi 
Allmikið er um mýradrög með fífu og stinnastör (U4) meðfram lækjum en á stöku stað eru smátjarnir 
með störum og horblöðku (U19). Mörk votlendis og starmóa eru oft óljós og ef til vill árstíðabundin 
(myndir 11 og 12). 

  
Mynd 11. Mýrarblettur Mynd 12. Votlendi með horblöðku neðan við foss 

Ógróið 
Hér eru klappir, melar, grjót, eyrar og moldarflög sýnd á sama hátt (myndir 13 og 14). 

  
Mynd 13. Klappir, mólendi og grjót skiptast á Mynd 14. Melur 

Annað 
Vatn, þ.e. Hvalá, hluti lækja og nokkrar tjarnir eru sýndar á korti í bláum lit. Núverandi vegarslóði að 
göngubrú er einnig sýndur (myndir 15 og 16). 

Mynd 15. Hvalárfoss Mynd 16. Göngubrúin yfir Hvalá 
 

 

 

Leið upp á Ófeigsfjarðarheiði 
Samkvæmt fyrri áformum, sem nú eru breytt, átti að leggja veg frá Hvalá upp á Ófeigsfjarðarheiði um 
lítið gróin holt og rýrt mólendi norður í átt að Dagverðardal (mynd 17). Þaðan hlykkjaðist leiðin í 
vestur eftir hjöllum í hlíðinni upp á heiðina. Þegar ofar dregur verður gróðurþekja gisnari og á það 
bæði við um mólendi og mosaþekju. Gróður nær þó að verða samfelldur í lautum og meðfram lækjum 
utan við sjálft vegarstæðið (myndir 18 og 19). Þegar komið er upp í um 200 m hæð er lítið um mólendi 
og mosaþekjan mjög gisin (mynd 20). Meira ber á melum með lausu yfirborði en á láglendari hluta 
svæðisins. Á stöku stað eru þarna einnig mýradrög með fífu í lægðum við læki. 

Leiðin liggur nú sunnar en áður var áformað, en gróðurfar á þeirri leið er mjög hliðstætt, sjá 4. kafla. 

  
Mynd 17. Horft norðvestur eftir fyrirhuguðu vegstæði í átt til 
hlíðarinnar 

Mynd 18. Horft frá vegstæði til norðvesturs niður í 
Dagverðardal 

  
Mynd 19. Gróðurfar nálægt vegstæði í um 175 mys. Mynd 20. Gróðurfar á heiðinni í um 200 mys. 

4 Nýir vegkaflar 
Þeir vegarkaflar sem hér er fjallað um eru sjö, heildarlengd þeirra samanlögð eru tæpir 12 km og land 
sem fer undir þá eru tæplega 15 hektarar (tafla 2). Algengasta gróðurgerð er mólendi, ýmist 
gróskumikið eða rýrt (tafla 3). Hér er ekki fjallað um vegi að mannvirkjum á Ófeigsfjarðarheiði ofan 
200 m y.s. en athuganir á gróðri voru gerðar á heiðinni 2008i. 

1) Ingólfsfjörður: Leiðaröxl-Eyri, 3 km  
Nýr vegarkafli, um 3 km langur, sveigir frá núverandi vegi við Leiðaröxl, liggur um hlíðina í átt að 
Eyri, yfir Eyrará, sunnan mannvirkja á Eyri og þaðan að núverandi vegi. Rúmir 6 ha lands fara undir 
breytinguna, mest gróið land. Mestur hluti landsins, eða um 5.4 hektarar eru mólendi, sem skiptist 
nokkuð jafnt í rýrt mólendi og ríkt mólendi (tafla 2, mynd 21). Lítill hluti vegstæðisins eru mýradrög 
og hálfdeigjur á öxlinni og í hlíð, alls um 0,5 hektarar. 

2) Ingólfsfjörður: Seljanes, 0.9 km 
Vegkaflinn liggur frá núverandi vegi undir Seljaneshlíð við Ingólfsfjörð, yfir framræst votlendi við 
bæinn Seljanes og að núverandi vegi sunnan við bæinn undir Bolahlíð. Land sem fer undir vegkaflann 
er um 1.25 hektarar að mestu leyti flokkað sem hálfdeigja (tafla 2, mynd 22).  

Mynd 21. Vegstæði í Leiðaröxl ofan Ingólfsfjarðar. Ljósm. 
Elín Vignisdóttir 
 

Mynd 22. Vegstæði við Seljanes. Ljósm. Elín Vignisdóttir 
 

3) Ófeigsfjörður: Hamrar, 0.7 km 
Stuttur vegkafli frá núverandi vegi innarlega í sunnanverðum Ófeigsfirði og inn á núverandi veg við 
botn fjarðarins. Ríflega einn hektari lands fer undir framkvæmdir mest mólendi og mosavaxið land. 
Um 0.2 hektarar eru flokkaðir sem hálfdeigja (tafla 2). 

4) Ófeigsfjörður – Melgraseyrarvatn, 2.5 km 
Nýr vegkafli frá núverandi vegi við botn Ófeigsfjarðar, upp fyrir bæjarhús í Ófeigsfirði, að Húsá, og 
áfram að núverandi vegi við Melgraseyrarvatn. Vegstæðið er um 1,8 hektarar, mest mólendi og 
mosavaxið land. Þegar komið er norður fyrir Húsá er land rýrara og meira um hálfgróið land. 
Mýradrög og hálfdegjur eru á nokkrum stöðum á leiðinni en hvergi stór svæði. Samanlagt ríflega 0,1 
hektari (tafla 2). 

5) Hvalárósar – Göngubrú, 0.7 km 
Stuttur vegkafli frá núverandi vegi skammt ofan við ósa Hvalár að núverandi vegi suðuraf göngubrú. 
Land sem fer undir vegkaflann er tæplega 1 hektari, mest rýrt mólendi og mosavaxið land. Ekkert 
votlendi er í vegstæðinu (tafla 2). 

  
Mynd 23. Við ósa Hvalár. Ljósm. Elín Vignisdóttir Mynd 24. Göngubrú yfir Hvalá. Ljósm. Elín Vignisdóttir 
 

6) Göngubrú-aðkomugöng 1,9 km 
Nýr vegur frá núverandi vegi sunnan við göngubrú austur að fyrirhugaðri brú yfir Hvalá. Þaðan liggur 
leiðin til suðurs og síðan upp hlíðina að fyrirhuguðum aðkomugöngum. Þegar ofar dregur verður 
gróðurþekja gisnari og á það bæði við um mólendi og mosaþekju.Um 1,6 hektarar lands fara undir 
vegstæðið, mest mosavaxið, hálfgróið eða gróðurlítið land en einnig nokkuð mólendi. Neðan við 
hlíðina fer vegurinn yfir mýradrög um 0,5 ha (tafla 2, mynd 25).  

7) Brekka-Ófeigsfjarðarheiði 1.7 km 
Nýr vegur frá vegi að fyrirhuguðum aðkomugöngum upp á Ófeigsfjarðarheiði að vötnum í um 200 m 
hæð y.s. Vegstæðið tekur til um það bil 1,8 hektara af landi sem er lítið- eða hálfgróið. Í hlíðinni eru 
þó bollar eða snjódældir með mólendisgróðri. Ekkert votlendi er á þessari leið (tafla 2). 

  
Mynd 25. Horft úr hlíðinni niður að Hvalá Mynd 26. Ófeigsfjarðarheiði, gróðurfar í um 200 m y.s. 
 

Ófeigsfjarðarheiði, 22 km 
Fyrirhugaðir vegir á Ófeigsfjarðarheiði ofan 200 m y.s. liggja um gróðurrýrt land. Um þá er ekki 
fjallað hér, en gróðurfari á heiðinni eru gerð skil annars staðar. 

 

Tafla 2. Flatarmál lands sem fer undir fyrirhugaða vegalögn eftir vegköflum og 
gróðurflokkum 

Vegalengd (km) 3 0.9 0.7 2.5 0.7 1.9 1.7 11.6 
Gróðurflokkar ha ha ha ha ha ha ha ha 
Graslendi 0.09 

  
0.04 

   
0.13 

Votlendi 0.30 
  

0.05 
 

0.01 
 

0.35 
Hálfdeigja 0.18 0.83 0.18 0.08 

 
0.03 

 
1.30 

Ríkt mólendi 2.82 0.25 0.44 0.51 0.02 0.16 0.17 4.36 
Rýrt mólendi 2.59 0.13 0.44 0.50 0.41 0.23 

 
4.30 

Mosavaxið land 0.19 
 

0.13 0.40 0.34 0.37 0.06 1.49 
Háfgróið land 0.02 0.03 0.01 0.14 0.16 0.42 0.45 1.24 
Lítt gróið land 

  
0.04 0.03 0.03 0.34 1.12 1.56 

Annað 0.06 
 

0.04 0.04 0.03 0.03 
 

0.20 
Alls 6.25 1.24 1.28 1.78 0.99 1.58 1.80 14.93 

Tafla 3. Hlutfall lands sem fer undir fyrirhugaða vegalögn eftir vegköflum og 
gróðurflokkum 

Vegalengd (km) 3 0.9 0.7 2.5 0.7 1.9 1.7 11.6 
Gróðurflokkar % % % % % % % % 
Graslendi 1 

 
0 2 

   
1 

Votlendi 5 
 

0 3 
 

0 
 

2 
Hálfdeigja 3 67 14 5 

 
2 

 
9 

Ríkt mólendi 45 20 34 28 2 10 10 29 
Rýrt mólendi 41 10 34 28 41 15 

 
29 

Mosavaxið land 3 
 

10 22 34 23 3 10 
Háfgróið land 0 2 1 8 16 26 25 8 
Lítt gróið land 0 

 
3 2 3 21 62 10 

Annað 1 
 

3 2 3 2 
 

1 
Alls 100 100 100 100 100 100 100 100 

Sjaldgæfar plöntutegundir 
Vegurinn um Ingólfsfjörð  og Ófeigsfjörð liggur um fjóra 10x10 km reiti í því reitakerfi sem notað er í 
grunni Plöntuvefsjár Náttúrufræðistofnunar Íslands. Númer reitanna eru 3737, 3738, 3837 og 3838. Á 
þessum  reitum eru skráðar 246 tegundir háplantna, 144 tegundir mosa, 113 tegundir fléttna, 5 tegundir 
sveppa og 2 tegundir þörunga á landi. Þess ber þó að geta að í þessum reitum eru fjölbreytileg búsvæði 
plantna, en fyrirhugað vegstæði liggur um tiltölulega einsleitt land í samanburði. Flestar tegundanna 
eru í reit 3838 en hann nær yfir hluta Reykjarfjarðar, Norðurfjörð og yfir í Ingólfsfjörð með víkum 
dölum og fjalllendi.  

Engin friðuð plöntutegund er skráð í þessum fjórum reitum og engin metin í bráðri hættu (Critically 
endangered – CR samkvæmt alþjóðlegum staðli IUCN). Af skráðum háplöntutegundum eru þó þrjár á 
válista og metnar í yfirvofandi hættu (Vulnerable - VU). Þær eru skógelfting, stinnasef og fjallkrækill. 
Utan válista en í nokkurri hættu (Near threatened - NT) er mánajurt. Tegundirnar hagastör og 
mýraertur eru metnar sem sjaldgæfar en ekki taldar í hættu (Low concern - LC). Allar þessar tegundir 
eru skráðar í reit 3838 en hagastör og mánajurt einnig í reit 3738. Líkur á að þær finnist í fyrirhuguðu 
vegstæði eru ekki miklar, en þó verður það ekki útilokað með þeim gögnum sem fyrir liggja. 

                                                      

i Starri Heiðmarsson 2008. Gróðurfar á Ófeigsfjarðarheiði: Unnið fyrir Orkustofnun vegna Rammaáætlunar. 
Náttúrufræðistofnun Íslands, NÍ-08005.  
ii Náttúrufræðistofnun Íslands 2006. Plöntuvefsjá http://vefsja.ni.is/website/plontuvefsja/ (skoðað ágúst 2015). 
iii Steindór Steindórsson 1981. Flokkun gróðurs í gróðursamfélög. Íslenskar landbúnaðarrannsóknir. 12. 11-52. 
iv Kolbeinn Árnason og Ingvar Matthíasson 2009. CORINE-landflokkun á íslandi 2000 og 2006 Niðurstöður. Landmælingar 
Íslands. 40 bls. og vefsíða Lmí: http://atlas.lmi.is/kortasja/ (skoðað 13. janúar 2016) 
v Guðmundur Guðjónsson og Einar Gíslason 1998. Gróðurkort af Íslandi 1:500000. Yfirlitskort. Náttúrufræðistofnun Íslands. 
vi http://www.nytjaland.is/landbunadur/wgrala.nsf/key2/nytjaland.html (skoðað 13. janúar 2016) 

http://vefsja.ni.is/website/plontuvefsja/
http://atlas.lmi.is/kortasja/
http://www.nytjaland.is/landbunadur/wgrala.nsf/key2/nytjaland.html

